
Pərviz ŞAHBAZOV: 2020-ci il Azərbaycanda 
bərpa olunan enerji sektorunun inkişafında  

yeni mərhələnin başlanğıcı olacaq

- Ötən il Azərbaycanda enerji 
sektorunda qarşıya qoyulan tapşı-
rıqların reallaşdırılması necə icra 
olunub?

- Ötən il “Azərbaycan Respublika-
sının enerji sektorunun uzunmüddətli 
inkişaf strategiyası” layihəsinin 
hazırlanmasına başlanılıb. Bununla 
əlaqədar olaraq dövlət başçısına 
bu sahəyə özəl investisiyaların 
cəlb olunması, bərpa olunan enerji 
mənbələrinin istifadəsinin təşviq 
edilməsi, əlverişli investisiya mühiti-
nin yaradılması və özəl sahibkarlıq 
fəaliyyətinin dəstəklənməsi üzrə 
təkliflər təqdim olunub. Ötən il həm 
də ölkədə istilik təchizatı sisteminin 
səmərəliliyinin artırılması üzrə təkliflər 
hazırlanaraq dövlət başçısına təqdim 
edilib. “Elektrik enerjisi haqqın-
da”, “Elektrik enerjisi istehsalında 
bərpa olunan enerji mənbələrinin 
istifadəsi haqqında”, eləcə də “Enerji 
və kommunal xidmətlər sahəsində 
tənzimləmələr haqqında” qanun 
layihələri hazırlanıb və təqdim olunub. 
“Enerji haqqında” və “Qaz təchizatı 
haqqında” yeni qanun layihələrinin 
hazırlanması üzrə tədbirlərin reallaş-
dırılmasına başlanılıb. Təklif və qa-
nun layihələrinin qəbul olunmasından 
sonra enerji sektorunda yeni inkişaf 
mərhələsi başlayacaq.

- Azərbaycanla Beynəlxalq 
Bərpa Olunan Enerji Agentliyi ara-
sında əməkdaşlığın inkişaf dinami-
kası necədir?

- Azərbaycan bu agentliklə 2009-
cu ildən əməkdaşlıq edir, 2014-cü 
ildən isə təşkilatın tamhüquqlu üzvü-
dür. Bu müddət ərzində tərəfdaşlıq 
münasibətləri inkişaf edib. Bu 
uğurlu əməkdaşlığın bariz nümunəsi 
kimi “Azərbaycanda bərpa olunan 
enerjiyə hazırlığın qiymətləndirilməsi” 
layihəsini göstərmək olar. Layihə üzrə 
bərpa olunan enerji mənbələrinin 
istifadəsinin dəstəklənməsi məqsədilə 
əlverişli investisiya mühitinin yara-
dılmasını təmin edən məsləhətlər 
təqdim olunub.

Eyni zamanda, enerji sekto-
runda islahatların sürətləndirilməsi 
çərçivəsində dövlət başçısının qarşı-
ya qoyduğu prioritet tapşırıqlardan biri 
“Elektrik enerjisi istehsalında bərpa 
olunan enerji mənbələrinin istifadəsi 
haqqında” qanun layihəsinin hazır-
lanmasıdır. Elektrik enerjisi istehsa-
lında bərpa olunan enerjinin payının 
artırılması, beynəlxalq təcrübə nəzərə 
alınmaqla bu sahənin inkişafı və özəl 
investisiyaların cəlb olunması dövlət 
başçısının xüsusi diqqət ayrılmasını 
tələb etdiyi prioritet sahələrdir. Ötən 
il bərpa olunan enerji mənbələri 
sahəsində iki sərəncamın imza-
lanması alternativ enerji mənbələri 
sahəsinə göstərilən xüsusi diqqətin 
göstəricisidir. Zəruri qanunvericilik 
aktlarının qəbul olunması bərpa olu-
nan enerji mənbələri sahəsinə özəl 

investisiyaların cəlb olunmasını təmin 
edən əsas proseslərdən biridir.

- Azərbaycanla ABŞ arasında 
enerji sahəsində əməkdaşlığı necə 
qiymətləndirirsiniz?

- ABŞ hər zaman Azərbaycanın 
bütün təşəbbüslərində, xüsusilə də 
karbohidrogenlərin işlənməsi və 
dünya bazarlarına çıxarılması üzrə 
vacib tərəfdaşı olub. ABŞ şirkətləri 
nəinki “Əsrin müqaviləsi”nin imza-
lanmasında iştirak edib, həm də 
Azərbaycanda yeni texnologiyala-
rın inkişafını dəstəkləyib. 2019-cu 
ilin dekabrında SOCAR-la ABŞ-ın 
“Baker Hughes” şirkəti arasında 
kəşfiyyat və hasilat üzrə əməliyyatlar 
çərçivəsində neft quyularında ehtiyatlı 
istehsalat konsepsiyasının hazır-
lanması və reallaşdırılması barədə 
anlaşma memorandumu imzalanıb. 
2019-cu ildə ABŞ Prezidenti Donald 
Trampın, dövlət katibi Maykl Pom-
peonun məktubları, Trans-Adriatik 
qaz kəmərinin (TAP) dəstəklənməsi, 
Vaşinqtonda “Əsrin müqaviləsi”nin 
25 illiyinin qeyd olunması, Energe-
tika məsələləri üzrə yeni katib Den 
Bruyett və digər yüksək vəzifəli 
şəxslərlə əlaqələr göstərir ki, ABŞ 
qlobal enerji təhlükəsizliyi siyasətində 
Azərbaycanla əməkdaşlığa vacib 
əhəmiyyət verir. ABŞ administrasiya-
sı “Cənub Qaz Dəhlizi”ni Avropanın 
enerji təhlükəsizliyini təmin edən 
və Xəzər regionunun Avropa və 
dünya bazarlarına daha sıx inteqra-
siyasına xidmət edən bir layihə kimi 
qiymətləndirir, Məşvərət şurasının 
iclaslarında layihəyə dəstək göstərir.

- 2019-cu ildə Azərbaycanla 
 Böyük Britaniya arasında ener-
ji sektorunda əməkdaşlıq nə 
dərəcədə səmərəli olub?

- Böyük Britaniya enerji sekto-
runda Azərbaycanın vacib tərəfdaşı 
olmaqla bu günədək Azərbaycan 
iqtisadiyyatına 28,4 milyard dollar 
investisiya qoyub. Azərbaycanın BP 
şirkəti ilə əməkdaşlığı nəticəsində 
Böyük Britaniyanın Azərbaycanın neft 
sektorunda investisiyalarının payı 
təxminən 26,5 milyard dollar təşkil 
edib. Böyük Britaniya, xüsusən də 
BP şirkəti ilə əməkdaşlıq irimiqyaslı 
enerji layihələrinin reallaşdırılma-
sında vacib rol oynayıb. Hazırda 
icra olunan “Cənub Qaz Dəhlizi” 
layihəsi bu ildən başlayaraq Avro-
panın enerji təhlükəsizliyinə mühüm 
töhfə verəcək. “Azəri-Çıraq-Günəşli”, 
“Şəfəq-Asiman”, “D-230 bloku”, 
eləcə də Abşeron yarımadasının 
dayazsulu hissəsində yataqların 
işlənməsi layihələri əməkdaşlığın 
inkişafını azı bu əsrin ortalarına qədər 
təmin edəcək. 2018-ci ildə Energe-
tika Nazirliyi ilə “BP Azərbaycan” 
şirkəti arasında ölkədə bərpa olunan 
enerji mənbələrinin potensial inki-
şaf imkanlarının tədqiqi məqsədi ilə 

anlaşma memorandumu imzalanıb. 
Azərbaycan gələcəkdə öz ərazisində 
bərpa olunan enerji mənbələri 
vasitəsilə elektrik enerjisinin istehsalı 
hüququnun verilməsi üzrə hərraclarda 
BP-nin iştirakında maraqlıdır.

- Bu il Azərbaycanla Fransa ara-
sında enerji sahəsində hansı birgə 
layihələr reallaşdırılacaq?

- Azərbaycanla Fransa arasın-
da enerji əməkdaşlığında vacib 
rol oynamış “Total” şirkəti ölkədə 
neft-qaz sənayesinə investisiyalar 
qoymuş ilk xarici enerji şirkətlərindən 
biri olub. “Total” Bakı-Tbilisi-Cey-
han magistral ixrac boru kəmərinin 
səhmdarlarından biridir, hazırda 
“Abşeron” qaz-kondensat yatağının 
kəşfiyyatı və işlənməsi layihəsinin 
operatorudur. Artıq yataqda hasilat və 
qiymətləndirmə məqsədilə ikigövdəli 
quyunun qazılması başa çatıb. İlk 
məhsulun 2021-ci ildə alınması plan-
laşdırılır. Alternativ enerji sahəsində 
əməkdaşlıq məqsədilə 2019-cu ildə 
Fransanın “Total Eren” və “Quadran 
International şirkətləri ilə müvafiq 
sənədlər imzalanıb. Gələcəkdə Fran-
sa şirkətlərinin ölkə ərazisində bərpa 
olunan enerji mənbələri vasitəsilə 
elektrik enerjisinin istehsalı hüququ-
nun verilməsi üzrə hərraclarda iştirakı 
arzuolunandır.

- Yaxın perspektivdə parnik 
qazları tullantıları həcminin hansı 
səviyyədə azaldılması planlaşdırı-
lır?

- 2030-cu ilədək atmosferə buraxı-
lan parnik qazlarının həcminin 35 faiz 
azaldılması planlaşdırılır. Azərbaycan 
2016-cı ildə Paris sazişini imzalamaq-
la qlobal temperatur artımının Selsi 
şkalası ilə iki dərəcə səviyyəsində 
saxlanması üzrə öhdəlik götürüb. 
1990-cı ildə ölkədə atmosferə bura-
xılan parnik qazlarının həcmi karbon 
dioksid (CO2) ekvivalentində 73,3 
milyon ton təşkil edib. Nəzərə alsaq 
ki, karbon tullantılarını yaradan əsas 
sahələrdən biri elektrik enerjisidir, 
o zaman təbii qazla işləyən elektrik 
stansiyalarında yeni texnologiyaların 
tətbiqi ilə daha yüksək nəticələrə nail 
olmaq, qurğuların səmərəliliyini artır-
maq, yanacaq istehlakını və elektrik 
stansiyalarının daxili istehlakını azalt-
maq, həmçinin enerji səmərəliliyinə 
nail olmaq lazımdır. 2018-ci ildə 
“Azərenerji” ASC-nin istilik elektrik 
stansiyasında elektrik enerjisinin 
istehsalı üçün şərti yanacaq sərfiyyatı 
2009-cu illə müqayisədə saatda 50,2 
qram/kilovatt azalaraq 279,8 qram/
kilovatt təşkil edib. Bu, 1017,4 min 
ton şərti yanacaq deməkdir. 0,4 
kilovoltluq şəbəkənin yenilənməsi, 

6-10 kilovoltluq elektrik yarımstan-
siyalarında optimallaşdırma işləri, 
müasir tipli sayğacların qurulması 
sayəsində 2018-ci ildə elektrik 
enerjisi üzrə ümumi itkilər 2009-cu 
illə müqayisədə 41,6 faiz azala-
raq 10,5 faiz təşkil edib. Daha 
bir irəliləyiş səmt qazının yandı-
rılmasının məhdudlaşdırılması 
ilə əlaqədardır. Əgər 2012-ci ildə 
yandırılma 912,9 milyon kubmetr 
təşkil edirdisə, 2018-ci ildə bu 
rəqəm 218 milyon kubmetrədək 

azalıb. Bərpa olunan enerji 
mənbələrinin elektrik enerjisi istehsa-
lında payının artırılması üzrə dövlət 
siyasəti də karbohidrogen tullantıları-
nın azalmasına gətirib çıxaracaq.

Ölkədə su ehtiyatları daxil olmaq-
la bərpa olunan enerji mənbələrinin 
elektrik enerjisi istehsalında payı 
17 faiz təşkil edir. Biz 2030-cu 
ilədək bu göstəricini 30 faizədək 
yüksəltməyi planlaşdırırıq. Bu, enerji 
təhlükəsizliyinin möhkəmlənməsi ilə 
yanaşı, karbohidrogen tullantılarını da 
əhəmiyyətli dərəcədə azaldacaq.

- 2020-ci il üçün Azərbaycanda 
alternativ enerji mənbələrinin 
istifadəsi üzrə proqnozlar necədir?

- Azərbaycanın elektrik enerjisi 
istehsalında bərpa olunan enerji 
mənbələrinin payının artırılması üzrə 
konkret məqsədləri və strateji həlləri 
var. Dövlət başçısı tərəfindən 2016-
cı ildə təsdiq olunmuş “Azərbaycan 
Respublikasında kommunal 
xidmətlərin (elektrik və istilik ener-
jisi, su və qaz) inkişafı üzrə strateji 
yol xəritəsində” bərpa olunan enerji 
mənbələrinin hesabına 420 meqavatt 
gücündə istehsalat gücünün yaradıl-
ması nəzərdə tutulub. Bu məqsədlə 
doqquz beynəlxalq enerji şirkəti ilə 
əməkdaşlıq barədə sənədlər imza-
lanıb, külək və Günəş enerjilərinin 
istifadəsi ilə layihələrin reallaşdırıl-
ması üzrə müzakirələr keçirilib və 
təkliflər alınıb. İlkin mərhələdə 440 
meqavatt elektrik enerjisi istehsalı 
üzrə pilot layihənin reallaşdırılma-
sı planlaşdırılır. Dövlət başçısının 
5 dekabr 2019-cu il tarixli “Bərpa 
olunan enerji mənbələrinin istifadəsi 
sahəsində pilot layihələrin reallaş-
dırılması üzrə tədbirlər haqqında” 
sərəncamı ilə komissiya yaradılıb, 
tədbirlərin icra olunması üçün yeddi 
işçi qrupu yaradılıb. Bir ay ərzində 
pilot layihələr üçün torpaq sahələrinin 
ayrılması, investorlara dövlət 
zəmanətinin verilməsi, layihələr 
üzrə elektrik stansiyalarının elektrik 
şəbəkələrinə qoşulması, layihələrin 
icrası üçün dövlət zəmanətinin 
verilməsi üzrə təkliflər təqdim olu-
nacaq. Qanun qəbul olunmasından 
sonra pilot layihələrlə yanaşı, seçil-
miş ərazilər üzrə hərrac keçirilməsi 
planlaşdırılır. Avropa Yenidənqurma 
və İnkişaf Bankının dəstəyi ilə 
hərracların hazırlanması üzrə layihə 
reallaşdırılır. Bu layihə çərçivəsində 
hərracların keçirilməsini tənzimləyən 
normativ-hüquqi bazanın formalaş-
dırılması üzrə iş aparılır. Beləliklə, 
2020-ci il Azərbaycanda bərpa olunan 
enerji sektorunun inkişafında yeni 
mərhələnin başlanğıcı olacaq.

Azərbaycan Prezidentinin sərəncamına uyğun olaraq ölkənin 
enerji sektorunda islahatların həyata keçirilməsi üçün zəruri 
olan tədbirlərin reallaşdırılması davam edir. Energetika naziri 

Pərviz Şahbazov Trend-ə müsahibəsində enerji sahəsində reallaşdı-
rılan vacib layihələr, eləcə də bu və növbəti illər üçün planlar barədə 
məlumat verib.

2020-ci ildə Azərbaycan qazının 
Bolqarıstana nəqli üzrə planlar açıqlanıb

Qeyd olunur ki, IGB-
nin tikintisinin gedişatı 
Bolqarıstanın Energetika 
naziri Temenujka Petro-
va, eləcə də ICGB AD 
və AVAX SA şirkətlərinin 
nümayəndələrinin iştirakı ilə 
müzakirə olunub.

AVAX SA şirkətlərinin 
nümayəndəsi bildirib ki, 
interkonnektorun tikintisi 
yüksək standartlara uyğun 
davam edir və müqavilədə 
qeyd edilən vaxtda başa 
çatacaq: “2020-ci il yanvarın 
sonunadək Bolqarıstan və 
Yunanıstan ərazilərində boru 
kəmərinin bütün marşru-
tu boyunca işçi sahələrdə 
müvəqqəti qurğuların tikintisi 
başa çatmalıdır”.

Podratçı qeyd edib ki, 
tikinti cədvəlinə uyğun olaraq 
boruların mərhələli tədarük 
planı hazırlanır və onların 

saxlanması üçün müvəqqəti 
sahələr ayrılır.

Nazir T. Petkova bildirib 
ki, IGB təkcə Yunanıstan və 
Bolqarıstan üçün deyil, həm 
də bütün Cənub-Şərqi Av-

ropa üçün strateji layihədir. 
Onun sözlərinə görə, layihə 
qaz təchizatı mənbələrini 
şaxələndirməyə imkan 
verəcək.

T.Petkova vurğulayıb ki, 
Energetika Nazirliyi layihənin 
vaxtında, Trans-Adriatik Boru 

Kəməri (TAP) ilə eyni vaxtda 
başa çatması üçün kömək 
göstərməyə hazırdır.

“Xalq qəzeti”

 Bolqarıstanın Energetika Nazirliyi bildirib ki, 
Azərbaycan qazının Bolqarıstana nəqlini nəzərdə 
tutan Yunanıstan-Bolqarıstan interkonnektorunun 
(IGB) layihələndirilməsi, tikintisi və satınalmalar 
üzrə podratçısı olan Yunanıstanın AVAX SA şirkəti 
layihənin reallaşdırılması zamanı yaranan istənilən 
ləngimənin qarşısını alacaq.

Sabiq baş nazir: 
Ermənistan qlobal 
faciə ilə üz-üzədir 

 �  Ermənistan  KİV-lərinin məlumatına 
görə, sabiq baş nazir Qrant Baqratyan bildirib 
ki, bu gün Ermənistanda yoxsulluq səviyyəsi 
24 faizdən az deyil, ifrat yoxsulluq göstəricisi 
də yüksəkdir.

Baqratyan qeyd edib ki, Nikol Paşinyan iqtisadi sahədə pis 
siyasət həyata keçirir:  “Hökumətin yanlış siyasəti nəticəsində 
ölkədən kapital axını baş verir, çünki regionda bizim yaxınlığı-
mızda daha ucuz ölkələr var. Mən hökumətə müraciət edirəm: 
niyə siz dollar qiymətlərini artırırsınız, dram qiymətlərini isə 
sabitləşdirirsiniz? Biz qlobal faciə ilə üz-üzəyik”.

“Xalq qəzeti”

İƏT-in Milli Xəbər Agentlikləri Birliyinin 
portalı Azərbaycanda həyata keçirilən 

uğurlu islahatlardan yazır

AZƏRTAC-ın İdarə Heyətinin sədri, 
OANA-nın vitse-prezidenti Aslan Asla-
novun “İlham Əliyev. Əli xalqın nəbzində 
olan islahatçı Prezident” sərlövhəli analitik 
məqaləsinə istinadla yazılmış materialda 
Azərbaycanda qazanılmış uğurlar geniş təhlil 
olunur. UNA-nın əməkdaşı xüsusən ölkəmizin 
təşəbbüsü və iştirakı ilə reallaşdırılan trans-
milli energetika və nəqliyyat layihələrinin 
əhəmiyyətini oxucuların diqqətinə çatdırır. 
Qeyd edir ki, Azərbaycanın yeni neft strategi-
yasının müsbət nəticələri artıq göz qabağın-
dadır. 1994-cü ildə dünyanın iri neft şirkətləri 
ilə imzalanmış və “Əsrin müqaviləsi” adını 
almış neft kontraktı ölkəmizi inkişaf yoluna çı-
xarıb və neft sənayesinin, bütövlükdə ölkənin 
sonrakı taleyində həlledici rol oynayıb.

Məqalədə deyilir: “Bu gün dünya İlham 
Əliyevi islahatçı Prezident kimi tanıyır və 

qəbul edir. Dünya Bankının “Doing Business 
2020” hesabatında Azərbaycan islahatları 
həyata keçirən ən yaxşı 20 ölkə arasında yer 
alır. Davos Dünya İqtisadi Forumunun hesa-
batında isə uzunmüddətli hökumət strategiya-
sı baxımından Azərbaycan 10-cu, islahatlara 
diqqət baxımından 5-ci yerdədir. Bütün bunlar 
Prezident İlham Əliyevin uğurlu və uzaqgörən 
siyasətinin nəticəsidir”.

Azərbaycan Prezidenti İlham Əliyevin 
dünyada artmaqda olan islamofobiya hallarını 
dəfələrlə kəskin tənqid etdiyini diqqətə çat-
dıran məqalə müəllifi dövlətimizin başçısının 
müsəlman dünyası liderlərini Azərbaycan tor-
paqlarını işğal altında saxlayan Ermənistana 
qarşı daha qətiyyətli mövqe ortaya qoymağa 
çağırdığını bildirir.

Qeyd edək ki, İslam Əməkdaşlıq 
Təşkilatına üzv olan 57 ölkənin milli xəbər 
agentliklərini birləşdirən UNA 1972-ci ildə 
təsis olunub. Əsas məqsədi İslam ölkələri 
arasında informasiya mübadiləsinə yar-
dım göstərmək, İslam dünyasının üzləşdiyi 
problemlər barədə dünya ictimaiyyətini 
məlumatlandırmaq olan UNA üç dildə – ərəb, 
ingilis və fransız dillərində xəbərlər yayır. 
AZƏRTAC Birliyin İcraiyyə Şurasının 12 
üzvündən biridir.

İslam Əməkdaşlıq Təşkilatına 
(İƏT) üzv ölkələrin Milli Xəbər 
Agentlikləri Birliyinin (UNA) por-
talı Azərbaycanda Prezident İlham 
Əliyevin rəhbərliyi ilə həyata keçirilən 
uğurlu islahatlar barədə məqalə dərc 
edib. 

Erməni ideoloji mərkəzləri son yüzillik 
boyu istifadə etdikləri qeyri-insani üsulları 

Sumqayıtda və Bakıda həyata keçirdilər 

Aydın Quliyev qeyd edib 
ki, Sumqayt hadisələrinin 
bütün mahiyyəti məlum olsa 
da, Ermənistan və erməni 
lobbisi təhrif edilmiş və 
tam saxta arqumentlərlə 
dünya rəyini çaşdırmaq 
səylərini hələ də davam 
etdirir: "1988-ci il Sumqayıt 
hadisələrinin məhz erməni 
xüsusi xidmətlərinin, erməni 
terrorçularının təşkilatçılığı 
və icraçılığı ilə həyata keçiril-
diyi tamamilə sübuta yetiri-
lib. Qırğınların törədilməsi 
ərəfəsində ermənilərin 
Sumqayıtda gördükləri 
xüsusi hazırlıq işlərinə 
dair saysız sübutlar artıq 
təsdiqlənib. Azərbaycanın 
və keçmiş SSR-nin istintaq-
əməliyyat orqanlarının 
araşdırmaları ermənilərin 
bu faciəli hadisələri xüsusi 
niyyət və hazırlıqla həyata 
keçirdiklərini birmənalı sübut 
edir. Sadəcə, erməni təxribat-
terror-ideoloji mərkəzləri son 
yüzillik boyu istifadə etdikləri 
qeyri-insani üsulları Sum-
qayıtda, ardınca isə Bakıda 
həyata keçirdilər. Ermənilərin 
taktikası öz adamlarına qarşı 
qətllər törətmək, bunu bütün 
türk dünyasının üstünə at-
maq, özləri barədə əzabkeş 
millət obrazı formalaşdırmaq 
və əsassız ərazi iddialarına 
haqq qazandırmaqdır.

Eyni iyrənc və təcavüzkar 
taktika Sumqayıt hadisələri 
zamanı da istifadə 
olundu.1988-ci ilin yanva-
rında Dağlıq Qarabağda 
separatçı hərəkata rəvac 
verilməsinin ardınca Sum-
qayıt hadisələrini törətmək 
ermənilərin Azərbaycandan 
ərazi qoparmaq planlarının 
öncədən hazırlanmış tərkib 
hissələridir. Xankəndidə 
separatizmin başlanma-
sının ardınca Sumqayıt 
hafisələrinin təşkil edilməsi 

erməni təcavüzkar strategi-
yasında bir-birini tamamla-
yan hadisələrdir".

Ekspert bildirib ki, 
1980-ci illərin sonların-
da Azərbaycanda zəif 
hakimiyyətin mövcudluğu və 
Heydər Əliyevin Moskvada 
vəzifədən istefa verməsi 
erməni planlarının həyata 
keçirilməsini daha da asan-
laşdırdı: "Faktlar göstərir ki, 
Qarabağda azğın separatizm 
başlayana qədər Heydər 
Əliyevi siyasi səhnədə neyt-
rallaşdırmağın özü də əslində 
ermənilərin Azərbaycana 
geniş təcavüz hazırlıqlarının 
ilkin hissələrindən biri idi.

Dağlıq Qarabağın 
Ermənistana birləşdirilməsi 
barədə tarixə və hüquqa tam 
zidd qərar çıxarmağın ar-
dınca Sumqayıt hadisələrini 
törətməklə ermənilər dünyanı 
saxta bir ideyaya inandır-
maq məqsədi güdürdülər. 
"Azərbaycanlılarla bir 
yerdə, onların tərkibində 
yaşamaq təhlükəlidir" 
tezisini ortaya atmaq üçün 
ermənilər Sumqayıtda qırğın 
törətməyi qərqra almışdılar. 
Azərbaycanda ermənilərin 
öldürülməsi erməni daş-
naklara o qədər lazım idi 
ki, Sumqayıtda olmasaydı 
belə onu Azərbaycanın 
başqa bir yerində törətməyə 
cəhd edəcəkdilər. Qətl 
üçün Sumqaytın seçilməsi 
təsadüf deyildi. Sumqayıtın 
çoxmillətli şəhər olması, 
burada ermənilərin sayca 
çoxluğu və şəhərdə so-
vet KQB-sinin daha dərin 
strukturlaşması ermənilərin 
talan və qırğın planlarına 
daha münbit şərait yarat-
dı. O zaman Azərbaycan 
rəhbərliyində Heydər Əliyev 
kimi dövlət xadimləri olsaydı, 
ermənilərin qırğın törətmək 
və bunu azərbaycanlılara 

qarşı çevirmək planları baş 
tutmazdı".

A.Quliyev vurğulayıb ki, 
erməni daşnaklar Sumqa-
yıt hadisələrini törədəndən 
sonra yeni mərhələyə 
keçdilər və Xocalıda 
minlərlə azərbaycanlını 
qətlə yetirdilər, girov apar-
dılar: "Sumqayıt və ardınca 
Xocalı faciələrini törətmək 
ermənilərə Azərbaycanın 
tərkibində yaşamağın müm-
künsüzlüyünü və Dağlıq 
Qarabağda ermənilərin 
təhlükəsizliyi üçün ətraf 
regionların da işğalının zəruri 
olduğunu göstərmək üçün 
gərək idi. Sumqayıt da, Xo-
calı da, sonrakı bütün soyqı-
rımı aktları da Ermənistanın 
Azərbaycana təcavüz 
planlarının tərkib hissələridir. 
Sumqayıt hadisələri yalnız 
ilkin və çox qısa mərhələdə 
daşnakların mənafelərinə 
uyğun istiqamətdə təqdim 
edilə bildi. Xüsusilə, Heydər 
Əliyevin hakimiyyətə 
gəlişindən sonra aparılan 
sistemli diplomatik və siyasi 
işlər Sumqayıt faciəsinin 
arxasındakı bütün erməni 
planlarını ifşa etməyə imkan 
verdi. Ermənistan rəhbərliyi 
hətta bu gün də Sumqayıt 
hadisələrini Azərbaycana 
qarşı çevirməyə cəhd etsə 
də, dünya əsl həqiqətləri 
öyrənib, Ermənistanın 
Sumqayıt hadisələri üzərində 
saxta ideoloji platforması 
Azərbaycan tərəfindən tam 
ifşa edilib.

1993-cü ildən dövlət 
səviyyəsində həyata 
keçirilən fəaliyyət Sumqayıt 
hadisələrinin mahiyyətini 
dünyaya tanıtdı və bunu 
Ermənistanın özünün 
təcavüzkar dövlət kimi 
tanıdılmasında tutarlı fakta 
çevirə bildi".

“Xalq qəzeti”

Siyasi ekspert Aydın Quliyev bildirib ki, uzaq 
olmayan tarixə dair faktlar, Sumqayıtda 
törədilmiş cinayətin anatomiyası və o dövr 

sovet məkanında baş verən proseslər Sumqayıtda 
kütləvi insan qətlinin məhz erməni daşnaklarının 
əli ilə törədildiyinə heç bir şübhə yeri qoymur.

